
BÓKUN 38B {1} 

UM FJÁRMAGNSKERFI EES (2009-2014) 

 

1. gr. 

Ísland, Liechtenstein og Noregur („EFTA-ríkin“) skulu leggja sitt af mörkum til að draga úr efnahagslegu og 
félagslegu misræmi á Evrópska efnahagssvæðinu með því að veita fjárstyrki til þeirra forgangsgeira sem skráðir eru í 3. 
gr. og efla tengsl sín við þau ríki sem njóta styrkja.  

 

2. gr. 

Framlagið, sem kveðið er á um í 1. gr., skal nema 988,5 milljónum evra alls og skulu vera til ráðstöfunar á hverju ári 
197,7 milljónir evra á tímabilinu 1. maí 2009 til 30. apríl 2014, að báðum dögum meðtöldum.  

 

3. gr. 

1. Fjárframlögin skulu vera til ráðstöfunar í eftirtöldum forgangsgeirum:  

 

a) umhverfisvernd og umhverfisstjórnun,| 

b) loftslagsbreytingar og endurnýjanleg orka,  

c) borgaralegt samfélag,  

d) þróun lífskjara og félagslegra þátta,  

e) verndun menningararfleifðar.  

 

2. Heimilt er að veita fjárstyrki til fræðilegra rannsókna sem beinast að einum eða fleiri forgangsgeirum. 

 

3. Viðmiðunarúthlutun til hvers ríkis, sem nýtur styrks, er a.m.k. 30% samanlagt til forgangsgeira a og b og 10% til 
forgangsgeira c.  

 

 ____________________________ 
{1}  Bókuninni var bætt við með samningnum milli Evrópusambandsins, Íslands, Liechtensteins og Noregs um EES-fjármagnskerfið 

2009-2014 (Stjtíð. ESB nr. L 291, 9.11.2010, bls. 4), gildistaka 1.2.2011.  

Í samræmi við verklagsreglurnar, sem um getur í 2. mgr. 8. gr., skal gæta sveigjanleika við val, sameiningu og 

aðlögun forgangsgeira og miða við ólíkar þarfir í hverju því ríki sem nýtur styrks og skal hliðsjón höfð af stærð 

þess og fjárframlagi. 

 
 
 

4. gr. 
 
 
1. Framlag EFTA skal ekki fara yfir 85% af kostnaði við áætlun. Í sérstökum tilvikum getur það numið 100% af 

kostnaði við áætlun.  

 
 
2. Virða skal gildandi reglur um ríkisaðstoð. 
 
 
3. Framkvæmdastjórn Evrópusambandsins skal skoða allar áætlanir og breytingar á þeim og ganga úr skugga um 

að þær samrýmist markmiðum Evrópusambandsins.  

 
4. Ábyrgð EFTA-ríkjanna á verkefnunum takmarkast við fjárveitingar samkvæmt samþykktri áætlun. Þau bera 

ekki ábyrgð gagnvart þriðja aðila.  

 
5. gr. 

 
 
Fjárveitingar skulu renna til eftirfarandi ríkja sem njóta styrks: Búlgaríu, Tékklands, Eistlands, Grikklands, Spánar, 

Kýpur, Lettlands, Litháen, Ungverjalands, Möltu, Póllands, Rúmeníu, Slóveníu og Slóvakíu.  

 
Spánn fær úthlutað 45,85 milljónum evra vegna tímabundins stuðnings á tímabilinu 1. maí 2009 til 31. desember 2013. 

Því fjármagni sem eftir stendur er, að teknu tilliti til aðlagana til bráðabirgða, skipt niður með eftirfarandi hætti: 

 
 Fjármagn (milljónir evra)  

Búlgaría 78,60 

Tékkland 61,40 

Eistland 23,00 

Grikkland 63,40 

Kýpur 3,85 

Lettland 34,55 

Litháen 38,40 

Ungverjaland 70,10 

Malta 2,90 

Pólland 266,90  

Portúgal 57,95  

Rúmenía 190,75  

Slóvenía 12,50  

Slóvakía 38,35  

6. gr. 

 

Í því skyni að endurúthluta þeim fjármunum, sem hefur ekki verið úthlutað og eru til ráðstöfunar til forgangsverkefna, í 

einhverju þeirra ríkja sem njóta styrks, skal fara fram endurskoðun á styrkúthlutun í nóvember 2011 og aftur í 

nóvember 2013. 

 

7. gr. 

 

1. Fjárframlögin, sem kveðið er á um í bókun þessari, skulu vandlega samræmd tvíhliða framlagi Noregs sem 

kveðið er á um í samningi um norska fjármagnskerfið.  

 

2. Einkum skulu EFTA-ríkin sjá til þess að sömu reglur gildi um málsmeðferð við umsóknir til beggja 

fjármagnskerfanna sem um getur í málsgreininni hér að framan.  

 

3. Tillit skal tekið til viðeigandi breytinga sem verða á samheldnistefnumiðum Evrópusambandsins eftir því sem við á.  

 

8. gr. 

 

Framkvæmd fjármagnskerfis EES skal vera sem hér segir:  

 

1. Gæta verður fullkomins gagnsæis, ábyrgðar og kostnaðarhagkvæmni á öllum stigum framkvæmdar og skal 

fylgja meginreglum um góða stjórnunarhætti, sjálfbæra þróun og jafnrétti kynjanna. Vinna skal að markmiðum 

fjármagnskerfis EES í nánu samstarfi milli þeirra ríkja sem njóta styrks og EFTA-ríkjanna. 

 

2. EFTA-ríkin skulu, til að tryggja markvissa og skilvirka framkvæmd, og að teknu tilliti til forgangsatriða í 

hverju ríki, undirrita viljayfirlýsingu með hverju ríki sem nýtur styrks þar sem fram er settur rammi fyrir 

áætlanir til margra ára og skipulag stjórnunar og eftirlits.  

 
3. Eftir undirritun viljayfirlýsingarinnar skal ríki sem nýtur styrks leggja fram tillögur að áætlun. EFTA-ríkin 

munu leggja mat á og samþykkja tillögurnar og gera samninga um styrki fyrir hverja áætlun við þau ríki sem 

njóta styrks. Fjárhæð framlags skal koma fram í sundurliðun áætlunarinnar. Í undantekningartilvikum má 

tilgreina verkefni innan áætlana, þ.m.t. skilyrði fyrir vali, samþykki og eftirliti, í samræmi við þau ákvæði um 

framkvæmd sem um getur í 8. mgr.  

Framkvæmd samþykktra áætlana er á ábyrgð þeirra ríkja sem njóta styrks. Ríki sem njóta styrks skulu koma á 

viðeigandi stjórnunar- og eftirlitskerfi til að tryggja trausta framkvæmd og stjórnun. 

 

4. Þar sem við á skal hafa samstarf um undirbúning, framkvæmd, eftirlit og mat á fjárframlagi til að tryggja 

víðtæka þátttöku. Samstarfsaðilar geta m.a. verið af staðbundnum, svæðisbundnum og landsbundnum 

vettvangi, úr einkageiranum, borgaralegu samfélagi, svo og aðilar vinnumarkaðarins í ríkjum sem njóta styrkja 

og í EFTA-ríkjunum.   

 

5. Eftirlitskerfið, sem komið er á fót vegna stjórnunar á fjármagnskerfi EES, skal tryggja að meginreglan um 

trausta fjármálastjórnun sé virt. EFTA-ríkin skulu hafa eftirlit í samræmi við þau skilyrði sem þau setja hvert 

fyrir sig. Ríki, sem njóta styrks, skulu leggja fram nauðsynlega aðstoð, upplýsingar og skjöl í þessu skyni. 

EFTA-ríkjunum er heimilt stöðva fjármögnun og krefjast endurheimtar fjármuna ef í ljós kemur að reglur hafa 

verið sniðgengnar.  

 

6. Heimilt er að koma verkefni, sem fellur undir ramma áætlana til margra ára í ríkjum sem njóta styrks, til 

framkvæmda í samstarfi við aðila sem hafa aðsetur í þeim ríkjum sem njóta styrks og EFTA-ríkjunum, í 

samræmi við gildandi reglur um opinber innkaup.  

 

 

7. Stjórnunarkostnaður EFTA-ríkjanna skal greiddur af heildarfjárhæðinni sem um getur í 2. gr. og verður 

tilgreindur í ákvæðum um framkvæmd sem um getur í 8. mgr.  

 

 

8. EFTA-ríkin skulu skipa nefnd sem stýrir fjármagnskerfi EES. EFTA-ríkin munu setja frekari ákvæði um 

framkvæmd fjármagnskerfis EES að höfðu samráði við þau ríki sem njóta styrks. EFTA-ríkin skulu leitast við 

að setja þessi ákvæði fyrir undirritun viljayfirlýsingarinnar.  

 

9. gr. 

 

 
Í lok fimm ára tímabilsins og með fyrirvara um réttindi og skyldur samkvæmt samningnum munu samningsaðilarnir 

endurskoða þörfina á að draga úr efnahagslegu og félagslegu misræmi á Evrópska efnahagssvæðinu í ljósi 115. gr. 

samningsins.  

Viðbót við bókun 38B {2} 

 
  

UM FJÁRMAGNSKERFI EES FYRIR LÝÐVELDIÐ KRÓATÍU 

1. gr. 
 
1. Ákvæði bókunar 38b skulu gilda um Lýðveldið Króatíu að breyttu breytanda. 
 
2. Þrátt fyrir 1. mgr. gildir fyrsti málsliður 3. mgr. 3. gr. bókunar 38b ekki. 
 
3. Þrátt fyrir 1. mgr. gildir 6. gr. bókunar 38b ekki. Ekki skal endurúthluta til annars styrkríkis fjármunum ætluðum 

Króatíu sem eru til ráðstöfunar án þess að skuldbinding hafi myndast. 
 
 

2. gr. 
 
Fjárhæðirnar, sem aukið er við fjárframlög vegna Lýðveldisins Króatíu skulu vera 5 milljónir evra  
á tímabilinu frá 1. júlí 2013 til 30. apríl 2014, að báðum dögum meðtöldum, og vera til úthlutunar í einni greiðslu frá 
gildistökudegi samningsins um þátttöku Lýðveldisins Króatíu á Evrópska efnahagssvæðinu eða samnings um að beita 
samningnum til bráðabirgða. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
____________________________________ 
{2}  Viðbótinni var bætt við með EES-stækkunarsamningnum frá 2014 (Stjtíð. ESB L 170, 11.6.2014, bls. 5 og EES-viðbætir nr. 58, 

9.10.2014, bls.1), beitt til bráðabirgða frá og með 12.4.2014, gildistöku er beðið. 

